
1. №13 Семинар сабағының тақырыбы. Ғасыр қасіреті немесе сталиндік 

түрмелер 

  

2. Сабақтың мазмұны: 

1.1936-1937 жылдардағы жаппай саяси қуғын-сүргіннің қазақ зиялаларына 

әсері. 

2. Қазақтың ұлы жазушысы Мұхтар Әуезовтың сынға алынуы. 

3. 1937 жылғы репрессияның жікшілдік, жершілдік, рушылдық, бақталастықпен 

жаңа сатыға көтерілуі. 

 

3. Сабақтың мақсаты мен міндеттері: 1936-1937 жылдардағы жаппай саяси 

қуғын-сүргіннің қазақ зиялаларына әсерін талқылай отырып, олардың қоғам 

өміріндегі қызметіне баса назар аудара отырып ғылыми талдау жасау. 

 

4. Техникалық және интрументальдық құралдары: интерактивті тақта, 

плакаттар, проектор сызба-кестелер. 

 

5. Сабақтарды өткізу тәртібі. Қазақ зиялыларының рухани-моральдық 

дағдарысы 1937 жылғы қуғын-сүргін жылдарында айқын көрінді. 1937 жылы 

әдеби шығармаларымен елге танылған қазақ зиялыларын айыптау мен қуғындау 

етек алып, олардың шығармаларының әр жолынан, айтылған ой пікірлерінен 

ұлтшылдық пен байшылдықты, кеңес үкіметіне қарсылықты, теріс ниеттілікті 

көруге тырысушылар шықты. Тарих сахынасынан кеткен алашордашыларды 

айыптап, олармен азды көпті байланыста болғандарды жылы қабақ 

танытқандарды алашордамен байланысын үзбеген, алашорданың агенттері, 

ниеттері бір деп кінә тағу қалыпты іске айналды.  

Жазушылар шығармаларынан күмәнді деген ой-пікір тауып, партия 

бағытынан, тап жолынан ауытқыды деп айыптады. Сыншылар осылай жасау 

арқылы, бір жағынан, тап жауларын, халық жауларын әшкерелеуге үлес қосты. 

Екіншіден, партия саясатын, бағытын қолдау үстінде деген өзі жөнінде жағымды 

пікір туғызу мақсатын көздеді. Тап жауларын әшкерелеу ісінен, жалпы елді 

қамтыған науқаннан қарапайым халықтан бастап, өкімет билігіндегі тұлғалар да 

тыс қалмады. 

         Бұрынғы көзден таса бола бастаған «алашордашылар ісі» 1937 жылдың 

басында тағы көтерілді. Қазақ КСР Халық ағарту Комиссары, Қазақстан Өлкелік 

партия комитетінің бюро мүшесі Т. Жүргеновтің «Мәдениет майданын 

талқандалған ұлтшылдықтың қалдықтары мен сарқыншақтарынан тазартайық» 

деген мақала жариялауы, мәдениет саласында әлі де ұлтшылдардың қалдықтары 

мен оларға ниеттестер бар деген пікірдің жандануына себепші болып, 

ұлтшылдарды, олардың сарқыншақтарын іздеуді онан сайын күшейтті.  

Араға бір апта салып Р. Жаманқұловтың «Қырағылықты күшейтейік» атты 

мақаласының жарық көруі әдебиеттегі ахуалды ғана емес, ел ішіндегі саяси-

идеялық ахуалды да одан сайын ушықтырды. Р. Жаманқұлов алашордашыларды 

«тап жауы» деп атады. Сонымен қатар, олардың агенттері әлі де бар деп жазды. 

Бұл «тап жауы» алашордашыларға ниеттес, пікірлес, үндес ақын-жазушыларды 



іздеу мен әшкерелеудің жаңа қарқынды кезеңін бастап берді. Қазақ Өлкелік 

партия ұйымының да ұстаған бағыты мен іс-шаралары бұл іске екпін қосты.  

«Көркем әдебиеттегі ұлтшыл-фашистердің зиянкестігін түп-тамырымен 

құртайық» деген тақырыппен шыққан мақала әдебиетшілер ішінен ұлтшыл 

жауларды іздеуге жаңа қарқын қосты.  

Ақиқатында, мақала алашордашыларды қалыптасқан тәртіппен аяусыз 

сынағанымен, негізінен олармен ниеттес, пікірлес, көзқарастары бір, 

буржуазияшыл-ұлтшылдармен ауыз жаласқан «ұлтшыл-фашистер» деп Сәкен, 

Ілияс, Бейімбетті айыптады. 

Сәкен, Ілияс және Бейімбеттің күні өте бастағанын сезді ме әлде әдебиет 

сахнасынан біржола шығарып тастау мақсатын ұстанды ма, үшеуіне қарсы 

жазылған мақалалар баспасөзден түспеді.  

Осы кезде редакция тарапынан жазылған «Көркем әдебиеттегі қателер мен 

сапасыздықтар туралы», «Қазақ жазушылары арасындағы дерттерге қарсы деген 

мақалаларда, «… жазушылар шығармаларында қателіктер бар, жұмысшылардың, 

колхозшылардың өмірін білмейді, ескі тақырыптан шыға алмай жүр, халықтың 

дұшпаны Троцкийді мақтайды» деген кемшіліктерді үшеуінің бетіне басты.  

Сәкеннің 1923 жылы жазылған «Қара бүркіт» (Арыстан Дәуітұлы – Лев 

Давидович Троцкийге) деп аталған өлеңі үшін ұзақ жылдар бойы оны үздік 

создық кінәлау, айыптау тұрғысында бір басылып, бір көтеріліп жалғаса берді. 

Елден аластатылып, шетелге кеткен Троцкийге арналған өлең Сәкен үшін ескі 

жараның орнындай болды. Қайта-қайта сыздап, жанына батты. Сәкен 

шығармашылығына сын айтқан сыншылар ұмыттыра беріп, Троцкийге қайта 

соқты, қайта еске түсірді. Бұл жай Сәкенді де мазасыздандырды. 

Осы уақыттағы ел ішіндегі саяси-идеялық ахуал шығармашылық 

интеллигенцияны рухани дағдарысқа душар етті. Бір біріне сенбестік орын алып, 

олар бір біріне ғана емес, өз шығармаларына да күдіктене қарады. «Қашан, қалай 

айыптауға түсуіміз мүмкін» деген қорқыныш пен үрейдің жетегінде жүрді. Үрей 

мен қорқыныш, жалтақтық олардың белсенділігін төмендетті. Саясат жөнінде сөз 

айтудан қашқақтады. Шығармашылық жұмысқа селқостық туды. Партия мен 

үкімет тарапынан берілген арнайы тапсырмаларды орындаумен шектелді. Бірақ, 

бұл да қырағы сыншылар назарынан тыс қалмады. 

С. Сейфуллин өз өмірінің осы тұсын былай сипаттады: «Мен дәл осы кезде 

саясат туралы сөйлесуден бездім, тіпті кейбір жолдастармен жолығысудан 

қашқақтайтын болдым. Жалғыз-ақ әдебиет мәселесімен араласқым келді. Мұнан 

да бірқадар шықпады. Бұл жолым да бірте-бірте мені сыртқа шығарып, ешнәрсеге 

араласпай қалуға айналдырды. Бұл сарыуайымшылдық пен упадничествоға 

икемдеді. Менің бұл халіме Кеңес өкіметінің жаулары «шоқ, шоқ» деп табалап 

масаттанып тұрғандай көрінді. Осы ойлар мені төмен тартты, дұшпандардың 

қыңқыл сөздері мені сарыуайымшылдыққа салды. Менің кейбір 

шығармаларымда партия жолына қиғаш кеткен жерлер тап осы кездің, осы 

секілді жағдайдың жемісі еді», – деп жазды. 

 

 

 



6. Деңгейлік тапсырмалар: 

1.1936-1937 жылдардағы жаппай саяси қуғын-сүргіннің қазақ даласына әсерін 

талқылаңыз. 

2.Қазақтың ұлы жазушыларының репрессия жылдарында сынға алынуын 

талқылаңыз.  

 

7. МӨЖ және ОБМӨЖ тапсырмалары:  

1.1936-1937 жылдардағы жаппай саяси қуғын-сүргін жылдарында  қазақ 

зиялаларына. 

2. 1937 жылғы репрессияның жікшілдік, жершілдік, рушылдық, бақталастықпен 

жаңа сатыға көтерілуі. 

